
Offer:



Sach gysgu

Ffrind i’r llwyfan – yn ymddangos ar frys, sychu ei dalcen fel petai’n chwysu.

Ffrind:

(yn siarad gyda’r gynulleidfa)



Esgusodwch fi, ond faint o’r gloch ydy hi?




(disgwyl am ateb o’r gynulleidfa)

O na!  Rydw i’n hwyr, yn rhy hwyr mae’n debyg.  Mae Eli yn siŵr o fod yn flin – ac yn siomedig. Mae’n disgwyl amdana i ers dros awr.

(ochneidio)

Roedd yna jam camelod a mulod ar y Stryd Fawr, a gorymdaith o offeiriaid yn agos at y Deml.  Ar ben hynny roedd Malachi y Gwerthwr Ffrwythau wedi colli llond basged o orennau ar y ffordd.  Roedd yn rhaid i mi ei helpu i’w casglu.

Dach chi’n gweld, mae Eli yn anabl ers tri deg wyth o flynyddoedd. Mae gen i biti drosto!  Dyna pam mae o’n mynd at Bwll Bethesda bob dydd yn ffyddlon.

Ydych chi’n bobl o Jerwsalem?   (disgwyl am ateb)
Na?

Dydych chi ddim yn gwybod am Bwll Bethesda, felly.
Mae’r pwll yn reit agos ar y farchnad ddefaid.  Mae’n le reit grand hefo pum porth hefo to uwch ben, a cholofnau mawr yn eu dal i fyny.

Mae cleifion Jerwsalem yn mynd i Bwll Bethesda, achos weithiau mae’r dŵr yno yn byblo fel jacuzzi, ac maen nhw’n dweud bod y person cyntaf sy’n mynd i mewn i’r bybls yn gwella.

Ond mae rhywun arall yn cyrraedd y dŵr cyn Eli bob tro. Roeddwn i wedi dweud y byddwn i’n cymryd diwrnod i ffwrdd heddiw i’w helpu.  Ond dyna ni.......Rhy hwyr eto!

Mae’n well i mi fynd i ymddiheuro.

(gadael y llwyfan. Saib fer.  Ffrind ac Eli yn dod i’r llwyfan. Eli yn cario sach gysgu)

Ffrind:
Fedra i ddim credu’r peth!  Rwyt ti’n gallu cerdded am y tro cynta mewn tri deg wyth o flynyddoedd!  Sut?  Beth ddigwyddodd?

Eli:
Rhyw ddyn ddaeth ata i a gofyn “Wyt ti isio gwella?”


Am gwestiwn twp!  


Dechreuais i egluro am y dŵr, a bod neb i helpu fi i gyrraedd mewn pryd.  A’r peth nesaf, roedd yn dweud wrtho i am sefyll i fyny, codi fy matras a cherdded.  Wnes i ddim meddwl, dim ond gwneud, a’r funud nesaf roeddwn i’n cerdded o gwmpas y lle.
Ffrind:
Mae hyn yn ffantastig!  Pwy oedd y dyn?

Eli:
Does gen i ddim syniad.  Diflannodd i’r dyrfa.

Ffrind:
Rydw i mor falch drosot ti.

Eli:
Dydy pawb ddim yn teimlo’n falch.

Ffrind:
Pam wyt ti’n dweud hynny?

Eli:
Daeth rhai o’r arweinwyr ata i a dweud drefn wrtho i am gario matras ar y Sabath.  (llais awdurdodol a phwysig i ddynwared lleisiau’r arweinwyr crefyddol) “Rydych chi’n torri’r gyfraith”, medden nhw.  Doedden nhw ddim yn fy nghredu pan ddywedais i beth oedd wedi digwydd.

Ffrind:
Wyt ti am gerdded adre?

Eli:
Cerdded?   Na, dydw i ddim yn mynd i gerdded.  Rydw i’n mynd i redeg, a sgipio, a dawnsio bob cam i’r tŷ.  Tyrd – rasia i ti!

(y ddau yn rhedeg o’r llwyfan)

Llefarydd:
Yn nes ymlaen daeth Iesu o hyd i’r dyn yn y deml, a dweud wrtho, "Edrych, rwyt ti'n iach bellach. Stopia bechu neu gallai rhywbeth gwaeth ddigwydd i ti."  

 Aeth y dyn a dweud wrth yr arweinwyr mai Iesu oedd wedi ei wella.

